
બાલાયાશ્ચરણદ્વન્દ્વમાશ્રયેઽભીષ્ટસિદ્ધયે ।
લોલાયાઃ કુમુદાનન્દબાલચુમ્બિતમસ્તકે ॥ ૧॥
બાલામ્બિકાં નૌમિ પિનાકપાણેર્વામાર્થરૂપાં પરમાર્થદાત્રીમ્ ।
સંસારપાથોનિધિપારમાશુ નતાન્નયન્તીં  નવભાનુરૂપામ્॥ ૨॥
મૂકોઽપિ કાવ્યં પ્રકરોતિ યસ્યાઃ કારુણ્યતશ્ચિત્રપદાર્થરમ્યમ્ ।
સા મે પ્રસીદત્વગરાજકન્યા માન્યા સુરાણાં કવિતાવદાન્યા॥ ૩॥
કમ્બુકણ્ઠિ કરુણામૃતરાશે શઙ્ખધૃઙ્મુખસુરાગ્ર્યનિષેવ્યે  ।
અમ્બુજપ્રતિમકેશસમૂહે શમ્બરાર્યહિતકામિનિ પાહિ॥ ૪॥
યશઃપૂગદાત્રીં  તમઃપારદાત્રીં  રહઃપૂજનેષ્ટાં તપઃપૂર્ણચિત્તામ્ ।
ગિરીન્દ્રસ્ય પુત્રીં  જવાત્કાલહન્ત્રીં  નમસ્યામિ કારુણ્યપૂર્ણેક્ષણાં ત્વામ્॥ ૫॥
વિધ્યણ્ડમણ્ડલવિનિર્મિતિદક્ષલીલાં 
વિધ્વર્ભકપ્રવિલસન્મકુટૈકલોલામ્ ।
શુભ્રાભ્રદુગ્ધપરિહાસસમર્થચેલાં
શુદ્ધાન્તરઙ્ગવિદિતાં  પ્રણતોઽસ્મિ બાલામ્॥ ૬॥
માતર્બાધિર્યમૂકીભવનમુખમહારોગસમ્પીડિતાઙ્ગા
ભૂતાવિષ્ટાશ્ચ તત્તત્પ્રશમનમચિરાત્કાઙ્ક્ષમાણાઃ સુદૂરાત્ ।
આગત્યાશ્વેવ તત્તત્પ્રશમનપટુતાં મન્યમાના જનેઽસ્મિ-
ન્યાચન્તે કિં  પ્રકુર્યાં વદ તુહિનગિરીશાનપુત્રીન્દુમૌલે॥ ૭॥
ભક્તાનામતિશીઘ્રમિષ્ટફલદાં સક્તાં ગિરીશે મુદા
મુક્તાહારવિભૂષિતસ્તનયુગાં ત્યક્તાભિલાષૈર્નુતામ્ ।
શક્તાં કૌતુકતઃ પ્રપઞ્ચજનને રક્તામ્બરાં ભાવયે
સિક્તાં કુમ્ભિકરાગ્રકુમ્ભસલિલૈર્યુક્તાં  ગજાસ્યાદિભિઃ॥ ૮॥
કલ્યાણાનિ કરોતુ કાપિ તરુણી કામારિસમ્મોહિની

કલ્યાણાચલમધ્યશૃઙ્ગવસતિઃ  કલ્યા પ્રણમ્રાવને ।
પ્રાલેયાચલવર્યમાત્મજનનસ્યાધારમાતન્વતીં
નૈજાન્તઃકરણાર્દ્રતાં પ્રણમતાં પ્રખ્યાપયત્યાશુ યા॥ ૯॥
ઇતિ શૃઙ્ગેરિ  શ્રીજગદ્ગુરુ શ્રીસચ્ચિદાનન્દશિવાભિનવનૃસિંહ  -
ભારતીસ્વામિભિઃ વિરચિતં શ્રીદેવીનવરત્નમાલિકાસ્તોત્રં સમ્પૂર્ણમ્ ।

